Монгол Улсын Их Хурлын 2016 оны намрын ээлжит чуулганы 

Аюулгүй байдал, гадаад бодлогын байнгын хорооны 

12 дугаар сарын 27-ны өдөр /Мягмар гараг/-ийн 
хуралдааны гар тэмдэглэл

Аюулгүй байдал, гадаад бодлогын байнгын хорооны дарга Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 13 гишүүн ирж, 68.4 хувийн ирцтэйгээр хуралдаан 11 цаг 40 минутад Төрийн ордны “В” танхимд эхлэв. 

Чөлөөтэй: Г.Тэмүүлэн; 


Эмнлэгийн чөлөөтэй: Т.Аюурсайхан, С.Батболд;

Тасалсан: Б.Наранхүү, Л.Оюун-Эрдэнэ, О.Содбилэг.


Нэг. Дипломат албаны тухай хуульд нэмэлт, өөрчлөлт оруулах тухай хуулийн төсөл /Засгийн газар 2016.12.22-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Гадаад харилцааны сайд Ц.Мөнх-Оргил, Гадаад харилцааны яамны Төрийн нарийн бичгийн дарга Д.Даваасүрэн, Гадаад харилцааны яамны Төрийн захиргааны удирдлагын газрын дарга Н.Анхбаяр, Гадаад харилцааны яамны Хуулийн хэлтсийн ахлах мэргэжилтэн А.Энхмаа оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат, референт Д.Түвшинбилэг нар байлцав. 

Хууль санаачлагчийн илтгэлийг Гадаад харилцааны сайд Ц.Мөнх-Оргил танилцуулав. 

Улсын Их Хурал дахь Ардчилсан намын бүлгийн дэд дарга Б.Пүрэвдорж Монгол Улсын Их Хурлын тухай хуулийн Хорин долдугаар зүйлийн 27.1.4-т заасны дагуу хэлэлцэх асуудлын дараалалд орсон “Дипломат албаны тухай хуульд нэмэлт, өөрчлөлт оруулах тухай” хууль болон “Монгол Улсын зарим Элчин сайдын яам, Ерөнхий консулын газар, Консулын газрыг татан буулгах тухай” Улсын Их Хурлын тогтоолын төслүүдийн хэлэлцэх эсэх асуудал дээр  завсарлага авч байгаагаа мэдэгдэв. 

Дипломат албаны тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх асуудлыг түр хойшлуулав. 

Уг асуудлыг 11 цаг 52 минутад хэлэлцэж дуусав. 

Хоёр. Олон улсын гэрээний тухай хуулийн хүчингүй болсонд тооцох тухай хуулийн төсөл /Засгийн газар 2016.12.16-ны өдөр өргөн мэдүүлсэн, хэлэлцэх эсэх/


Хэлэлцэж буй асуудалтай холбогдуулан Гадаад харилцааны сайд Ц.Мөнх-Оргил, Гадаад харилцааны яамны Төрийн нарийн бичгийн дарга Д.Даваасүрэн, Гадаад харилцааны яамны Төрийн захиргааны удирдлагын газрын дарга Н.Анхбаяр, Гадаад харилцааны яамны Хуулийн хэлтсийн ахлах мэргэжилтэн А.Энхмаа оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат, референт Д.Түвшинбилэг нар байлцав. 

Хууль санаачлагчийн илтгэлийг Гадаад харилцааны сайд Ц.Мөнх-Оргил танилцуулав. 

Танилцуулгатай холбогдуулан Улсын Их Хурлын гишүүн Г.Занданшатар, О.Баасанхүү нарын тавьсан асуултад  Гадаад харилцааны сайд Ц.Мөнх-Оргил хариулж, тайлбар хийв. 

Ж.Энхбаяр: - Олон улсын гэрээний тухай хуулийг хүчингүй болсонд тооцох тухай хуулийн төслийг хэлэлцэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн: 

9


Татгалзсан:

2


Бүгд: 


11


81.8 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Цогзолмаа Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 20 минут үргэлжилж, 19 гишүүнээс 13 гишүүн ирж, 68.4 хувийн ирцтэйгээр 12 цаг 00 минутад өндөрлөв. 

Тэмдэглэлтэй танилцсан: 


АЮУЛГҮЙ БАЙДАЛ, ГАДААД


БОДЛОГЫН БАЙНГЫН 


ХОРООНЫ ДАРГА






Ж.ЭНХБАЯР


Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
МОНГОЛ УЛСЫН ИХ ХУРЛЫН 
2016 ОНЫ НАМРЫН ЭЭЛЖИТ ЧУУЛГАНЫ 
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

12 ДУГААР САРЫН 27-НЫ ӨДӨР /МЯГМАР ГАРАГ/-ИЙН 

ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

 Хуралдаан 11 цаг 40 минутад эхлэв.

Ж.Энхбаяр: - Байнгын хорооны гишүүдийн ирц бүрдсэн байна. Аюулгүй байдал, гадаад бодлогын байнгын хорооны 2016 оны 12 дугаар сарын 27-ны өдрийн хуралдааныг нээснийг мэдэгдье. Энэ жилийнхээ сүүлийнхээ хуралдааныг хийж байна. 

Хэлэлцэх асуудлыг танилцуулъя. Нэгдүгээрт, Дипломат албаны тухай хуульд  нэмэлт, өөрчлөлт оруулах тухай хуулийн төсөл. Засгийн газраас өргөн мэдүүлсэн хэлэлцэх эсэх асуудал байна. 

Хоёрт, Олон улсын гэрээний тухай хуулийг хүчингүй болсонд тооцох тухай хуулийн төсөл. Засгийн газраас өргөн мэдүүлсэн. Хэлэлцэх эсэх асуудал байна. 

Гуравдугаарт, “Монгол Улсын зарим Элчин сайдын яам, Ерөнхий консулын газар, Консулын газрыг татан буулгах тухай” Улсын Их Хурлын тогтоолын төсөл. Засгийн газраас өргөн мэдүүлсэн. Хэлэлцэх эсэх асуудлууд байна. 

Хэлэлцэх асуудалтай холбоотойгоор өөр саналтай гишүүд байна уу? Алга байна. Хэлэлцэх асуудал. 
Нэг. Дипломат албаны тухай хуульд нэмэлт, өөрчлөлт оруулах тухай хуулийн төсөл /Засгийн газар 2016.12.22-ны өдөр өргөн мэдүүлсэн, хэлэлцэх эсэх/

Дипломат албаны тухай. Нэгдүгээр асуудал. Дипломат албаны тухай хуульд нэмэлт, өөрчлөлт оруулах тухай хуулийн төсөл. Ажлын хэсгийг уръя. Ажлын хэсгийг танилцуулъя. Ц.Мөнх-Оргил Гадаад харилцааны сайд, Даваасүрэн Гадаад харилцааны яамны Төрийн нарийн бичгийн дарга, Н.Анхбаяр Гадаад харилцааны яамны Төрийн захиргааны удирдлагын газрын дарга, Энхмаа Гадаад харилцааны яамны Хуулийн хэлтсийн ахлах мэргэжилтэн гэсэн ажлын хэсэг ирсэн байна. 

Хуулийн төслийн танилцуулгыг Гадаад харилцааны сайд Ц.Мөнх-Оргил хийнэ. Дипломат албаны тухай хуульд нэмэлт, өөрчлөлт оруулах тухай хуулийн төсөл. 

Ц.Мөнх-Оргил: - Байнгын хорооны дарга, Байнгын хорооны гишүүдийн энэ өглөөний амар амгаланг айлтгая. 

Монгол Улсын Засгийн газраас Дипломат албаны тухай хуульд нэмэлт, өөрчлөлт оруулах хуулийн төслийг Улсын Их Хуралд өргөн барьсан. Танилцуулъя. 

Монгол Улсын Их Хурлын Аюулгүй байдал, гадаад бодлогын байнгын хорооноос 2014 онд Дипломат албаны тухай хуулийн шинэчилсэн найруулгын төслийг боловсруулж өргөн мэдүүлэх үүргийг Засгийн газарт өгсөн. Энэ дагуу өргөн хүрээнд хуулийн төслийг боловсруулж 2016 оны 2 дугаар сард Улсын Их Хуралд өргөн мэдүүлсэн байсныг эгүүлэн татаж улсын төсвийн хүндрэлтэй нөхцөл байдал болоод дипломат албаны үйл ажиллагаа, албаны зайлшгүй хэрэгцээ шаардлагыг харгалзан тус хуульд нэмэлт, өөрчлөлт оруулах тухай 5 зүйл бүхий хуулийн төслийг боловсрууллаа. 

Хуулийн төсөлд төрийн гадаад бодлого, үйл ажиллагааны нэгдмэл байдлыг хангах зорилгоор төрийн болон нутгийн захиргааны байгууллагууд, хилийн чанадад төлөөлөгчийн газраа нээх, төлөөлөгч томилохыг хориглох. Дипломат төлөөлөгчийн газар томилогдох томилолтын хугацаа 3 жил байсныг 4 жил болгон өөрчлөх. Учир нь дипломат ажилтнууд ажиллах улсдаа очоод төвхнөх, суугаа орныхоо төр засгийн албаны хүмүүстэй албаны болон ажилд эерэгээр нөлөөлөх, хувийн харилцаагаа тогтоох, ажилтайгаа танилцах, үйл ажиллагаагаа жигдрэх зэрэг багагүй хугацаа ордог. Олон улсын жишигт ч гэсэн 4 жил байгааг харгалзсан болно. Ихэвчлэн 4 жил байгааг харгалзсан болно. 

Дипломат албанд ажиллах мэргэжлийн, ялангуяа хэлний өндөр мэдлэгтэй залуу ажилтнууд хувийн хэвшилд шилжин ажиллах нь сүүлийн жилүүдэд ихсээд байна. Үүнээс урьдчилан сэргийлэх зорилгоор дипломат ажил албанд ажиллагсдын, ялангуяа дипломат төлөөлөгчийн газарт ажиллагсдын нийгмийн баталгааг сайжруулах шаардлагатай байна. 

Энэ хүрээнд хилийн чанадад ажиллагсдын цалин хөлсийг 3 жил тутамд Засгийн газар шинэчлэн тогтоож байх, хүүхдийн цэцэрлэгийн төлбөрийг төрөөс хариуцах, эхнэр буюу нөхөр нь төрийн албан хаагч бол ажлын байрыг нь хадгалах зэрэг нийгмийн баталгааны зохицуулалтыг нэмж оруулах саналтай байна. Хуулийн төсөл батлагдсанаар улсын төсөвт нэмэлт зардал гарахгүй гэж тооцож байна. 

Төслийг хэлэлцэж шийдвэрлэж өгөхийг хүсч байна. 

Анхаарал тавьсанд баярлалаа. 

Ж.Энхбаяр: - Танилцуулгатай холбоотойгоор асуулт асуух гишүүд нэрээ өгнө үү. Б.Пүрэвдорж гишүүн, Н.Оюундарь гишүүн, Ц.Цогзолмаа гишүүн. Л.Болд гишүүн ээ. Дипломат албаны тухай хууль хэлэлцэж байна. Үг хэлэх үү? Асуулт асуух уу? Асуучих уу? За Б.Пүрэвдорж гишүүн. 

Б.Пүрэвдорж: - Аюулгүй байдлын байнгын хорооны гишүүдийн энэ өдрийн амгаланг айлтгая. Тэгэхээр сүүлийн үед гадаад харилцаан дээр бас тодорхой асуудлууд гарч байгаа. Ялангуяа одоо Монгол Ардын Нам засаг барьснаас хойш гадаад харилцааны асуудал дээр алдаатай бодлогууд явагдсан гэж бас мэргэжилтнүүд, судлаачид ярьж байгаа. Мөн түүнчлэн олон нийт ч бас энэ талаар ийм байр суурьтай байгаа. 

Тэгэхээр манай бүлэг өнгөрсөн нэг дэх өдөр хуралдаад энэ гадаад бодлогын талаар бас тодорхой мэдээллүүдийг авах, ялангуяа сүүлийн үед үүсээд байгаа энэ гадаад харилцааны асуудал дээр Гадаад хэргийн сайд Ц.Мөнх-Оргилоос тодорхой мэдээллүүдийг авах зорилгоор Дипломат албаны тухай хуульд нэмэлт, өөрчлөлт оруулах тухай хууль болон Монгол Улсын зарим Элчин сайдын яам, Ерөнхий консулын газар, Консулын газрыг татан буулгах тухай Их Хурлын тогтоолын төсөл дээр ирэх нэг дэх өдөр Ц.Мөнх-Оргил сайдаас тодорхой мэдээллүүдийг авах үүднээс завсарлага авч байна. 

Ж.Энхбаяр: - За байж байгаарай. Энэ Дипломат албаны тухай хуультай холбоотойгоор уу? Энэ хуульд ямар хамаа байна вэ? Дипломат албаны хууль маань өөрөө дипломат албыг бэхжүүлэх чиглэлээр хийж байгаа л том алхам. Тийм. Мэдээлэл их тодорхой. Гурван гол заалттай. Яагаад гэвэл Үндэсний аюулгүй байдлын үзэл баримтлал батлагдсан. Үүнтэй холбоотойгоор гадаад бодлого батлагдаж гардаг. Гадаад бодлого дээр бодлогын томоохон асуудлууд орсон. 2000 онд батлагдсан энэ Дипломат албаны тухай хуулийг шинэчлэн найруулах үүргийг Байнгын хороо Л.Болд гишүүн бид нар энэний өмнөх Байнгын хороонд үүрэг өгөгдөж байсан. Тэр үүргийн дагуу Гадаад хэргийн яам хууль оруулж ирж байна шүү дээ. 

Тэгэхээр энэ хуулиа бүгдээрээ. Хуулийн асуудлыг нь явуулаад тэр Элчин сайдын яам болон тусгай төлөөлөгчийн газрыг нь татан буулгахтай холбоотой асуудлаар завсарлага аваад энэ талаар Ц.Мөнх-Оргил сайдын мэдээллийг сонсоод хийгээд явчихвал яадаг юм. 

За тэгээд бичиг нь хаана байна? Бүлгийн бичгээ өгөөдөх. Бичигтэй л авна шүү дээ. Түүнээс та орж ирээд авдаг зүйл биш байхгүй юу. Тийм биз. Тийм. Тэгэхээр албан ёсоор. Б.Пүрэвдорж оо. Бүлгийн бичиг байх ёстой. Бүлгийн бичиг байхгүй бол  завсарлага өгөхгүй. Бүлэг асуудлаа тавьдаг байхгүй юу. Бүлэг бичгээ өгдөг байхгүй юу. Тэгэхээр ер нь яах вэ дээ аливаа юм зарчимтай талаасаа. Нэгэнт танай бүлгээр хэлэлцээр бодлого гарсан бол, өчигдөр бүлгийн хуралдаан хийгээд гарсан бичиг өгчихдөг байхгүй юу. Тийм. 

Тэгээд нэг дэх өдөр хүртэл гэж ойлгох уу? Он дуустал авчихлаа шүү дээ. Тийм ээ. Бүгдээрээ хугацаагаа тохирно. Бүгдээрээ тэгээд шинэ оны эхний Байнгын хорооны хуралдаан дээрээ. Байнгын хорооны хуралдаан дээр Ардчилсан намын бүлэг завсарлага авсантай холбогдуулаад саяны асуудалтай холбоотойгоор Ц.Мөнх-Оргил сайд мэдээлэл хийчих. Ялангуяа гадаад харилцаанд энэ нийгмийн анхаарал татаад байгаа асуудлууд байгаа. Далай ламын айлчлалтай холбоотойгоор тэр мэдээллүүдээ албан ёсоор өгнө. Зөв үү? Тийм зүйл нэхээд байгаа юм байна шүү дээ та нар. Тэгээд энэ ямар учир шалтгаанаас энэ Элчин сайд, дипломат төлөөлөгчийн газрыг татан буулгах асуудал вэ гэдэг. Энийг тайлбарлаад. За тэгээд бүлэг төлөөлж байгаа улсууд байна. Бичиг цаасаа сайн бэлдэж өгөөрэй за юу. 

За гуравдугаар асуудал. Тэгвэл эхний хоёр асуудал завсарлага авсан. Шууд дараагийн асуудалдаа шилжье. 
Хоёр. Олон улсын гэрээний тухай хуулийн хүчингүй болсонд тооцох тухай хуулийн төсөл /Засгийн газар 2016.12.16-ны өдөр өргөн мэдүүлсэн, хэлэлцэх эсэх/

Олон улсын гэрээний тухай хуулийг хүчингүй болсонд тооцох тухай хуулийн төсөл. Хэлэлцэх эсэх. Ажлын хэсэг мөн адил. Хуулийн төслийн талаархи танилцуулгыг Гадаад харилцааны сайд Ц.Мөнх-Оргил хийнэ. Ц.Мөнх-Оргил сайдын микрофоныг асаагаарай. 

Ц.Мөнх-Оргил: - Байнгын хорооны дарга, Байнгын хорооны эрхэм гишүүд ээ, 

Улсын Их Хурлын Аюулгүй байдал, гадаад бодлогын байнгын хорооны 2011 оны 5 дугаар тогтоол, Үндэсний Аюулгүй байдлын зөвлөлийн 2014 оны 9 дүгээр сарын 22-ны өдрийн 46/26 дугаар зөвлөмжид олон улсын гэрээний тухай 1993 оны хуулийг шинэчилж батлуулах үүрэг зөвлөмжийг Засгийн газарт өгсний дагуу Гадаад харилцааны яамнаас холбогдох хуулийн төслийг боловсруулж Засгийн газар өргөн барьж Улсын Их Хурлаар хэлэлцэж 2016 оны 12 дугаар сарын 01-ний өдрийн чуулганы нэгдсэн хуралдаанаар Олон улсын гэрээний тухай хуулийн шинэчилсэн найруулгын төслийг баталсан бөгөөд энэ хууль 2017 оны 01 дүгээр сарын 01-ний өдрөөс хүчин төгөлдөр үйлчилж эхэлнэ. 

Олон улсын гэрээний тухай хуулийн шинэчилсэн найруулга ойрын хугацаанд үйлчилж эхлэхтэй холбогдуулан Олон улсын гэрээний тухай 1993 оны хуулийг хүчингүй болгох тухай хуулийн төслийг үзэл баримтлалын хамт үүгээр танилцуулж байна. Асуудлыг хэлэлцэж шийдвэрлэж өгөхийг хүсье. 

Ж.Энхбаяр: - Ц.Мөнх-Оргил сайдад баярлалаа. Хуулийн төслийн талаархи төсөлтэй холбогдуулан асуулт асуух гишүүд байна уу? О.Баасанхүү гишүүн асууя. Г.Занданшатар гишүүн, О.Баасанхүү гишүүн. Г.Занданшатар гишүүнд микрофон өгөөрэй. 

Г.Занданшатар: - Энэ хууль чинь юу яагаагүй билүү. Хуулиа батлагдахад дагаад хүчингүй болчихдоггүй билүү? 

Ж.Энхбаяр: - Ц.Мөнх-Оргил сайд хариулъя. 

Г.Занданшатар: - Тэгэхээр 2 хууль зэрэг хүчин төгөлдөр сая үйлчлээд байсан болж таарч байна уу? Хэсэг хугацаанд. 

Ц.Мөнх-Оргил: - Энэ ерөөсөө болсон процесс нь ийм л юм билээ процедур нь. 1993 оныхоо хуулийг хүчингүй болгох тухай хуулийн төслөө шинэчилсэн найруулгынх нь төсөлтэйгөө хамт өмнөх Засгийн газар өргөн бариагүй юм билээ. Тэрийг л залруулж байгаа юм. 

Ж.Энхбаяр: - О.Баасанхүү гишүүн асууя. 

О.Баасанхүү: - За баярлалаа. Би нэг ийм л юм асуух гээд байгаа юм. Энэ хууль батлагдсанаар нөгөө цөмийн хог хаягдлыг булшлах орон зай нээгдэж байгаа юу? Ард түмэн ийм л юм яриад байна л даа. Энэ Олон улсын гэрээний хуулийг яаравчлуулаад байгаа нь олон улсын түвшинд хог хаягдлыг ер нь оруулж ирж нөгөө төсвийн алдагдал янз бүрийн юмнуудаа үүрүүлэх гээд байх вий. Протоколд ядаж энэ талаар мэдээллийг нь сонсооч гэсэн юм. Тэгэхээр нь би энийг нь асуух гээд байгаа юм л даа. 

Ж.Энхбаяр: - За Ц.Мөнх-Оргил сайд хариулъя. 

Ц.Мөнх-Оргил: - О.Баасанхүү гишүүн ээ. Бид нар одоо Олон улсын гэрээний тухай 1993 оны хуулийг хүчингүй болгох тухай хуулийн төсөл хэлэлцэж байгаа шүү дээ. Энд чинь тэр цөмийн шаар, хаягдал ямар хамаатай билээ. Тэрийг л ойлгохгүй байхгүй юу. Олон улсын гэрээний тухай хуулийн шинэчилсэн найруулга чинь батлагдчихсан. 2017 оны 01 дүгээр сарын 01-ний өдрөөс хүчин төгөлдөр үйлчилнэ. Тэгээд 1993 оныхоо хуулийг хүчингүй болгох тухай хуулийн төслөө хамт өргөн бариагүй байсныг нь бид нар залруулаад өргөн барьж байгаа юм. Тэгээд тэр цөмийн хаягдалтай нь бол ямар ч хамаагүй асуудал учраас би тайлбарлахад хэцүү л болчихоод байна л даа. Ер нь бол наадах чинь бол өөрөө тусдаа зохицуулалттай, хуультай асуудал шүү дээ. 

Ж.Энхбаяр: - За ингэе. О.Баасанхүү гишүүний ер нь гаргаад байгаа саналтай холбогдуулаад манай ажлын хэсэг анхаараад. Ер нь манай Байнгын хорооны эрхлэх ажлын хүрээнд энэ Цөмийн энергийн комиссын үйл ажиллагаа байгаа. Тэгэхээр үүнтэй холбоотойгоор ер нь нэг тайлан. Ер нь дэлхий ертөнцөд байгаа энэ болоод байгаа, эргэн тойрон бүс нутагт болоод байгаа сая О.Баасанхүү гишүүний хөнддөг энэ асуудлыг нэг сайхан мэдээлэл нэг сонсоод аваад хэлэлцээчээ. Монгол Улсад байгаа  ураны орд газрууд ямар байна. Хөрш орнуудтай хийгдсэн гэрээ хэлэлцээр нь юу болов. Нөгөө олон гэрээ шүүх нь юу болов. Ер нь ямар бодлого баримталж байна. Тийм биз. Ер нь атомын эрчим хүч ашиглахтай холбоотой асуудлууд ер нь юу болоод байгаа талаар бүгдээрээ нэг мэдээлэл аваадахъя. Энийг ирэх оны эхний ажлын төлөвлөгөө болгоод оруулчихъя. Ингээд шийдье, О.Баасанхүү гишүүн ээ. 

За ингээд санал хураалт явуулъя. Олон улсын гэрээний тухай хуулийг хүчингүй болсонд тооцох тухай хуулийн төслийг хэлэлцэх нь зүйтэй гэсэн томьёоллоор санал хураалт явуулъя. 

81.8 хувийн саналаар дэмжигдлээ.

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Ц.Цогзолмаа танилцуулъя. 

Аюулгүй байдал, гадаад бодлогын байнгын хорооны хуралдааны хэлэлцэх асуудал дууслаа. Гишүүддээ баярлалаа. Ингээд ирэх шинэ оны эхний хуралдаанаар Дипломат албаны тухай хууль болон Ц.Мөнх-Оргил сайдын мэдээллийг сонсоно. Мөн Цөмийн энергийн комиссын мэдээллийг давхар сонсъё. Ингээд гишүүддээ баярлалаа. Бид одо энэ оныхоо. 2016 онд бид нар нэлээн олон ажлын ард гарлаа. Хамгийн олон хууль тогтоомж батлуулсан Байнгын хороо болж байгаа. Үндсэндээ Батлан хамгаалах салбарынхаа багц хуулийн өөрчлөлтийг хийж дууссан. Одоо ингээд гадаад харилцааны салбарын багц хуулийн өөрчлөлтүүд ингээд хэлэлцээд эхэллээ. За баяртай. Сайхан баярлаарай. 

Хуралдаан 20 минут үргэлжилж, 12 цаг 00 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

